
59

Chi Lorenzo sospiando ô l'ha taxûo:

Pe un tâ refûo mi ëo fêua de moddo tristo,

Non tanto per ô maêximo refûo,

Che in parte me l’aveîvo zà prevvisto;

Ma perchè rifletteivo, che segûo

L’ëa ne-a mæ convinzion un bell’acquisto,

E a patria intanto a n’ëa privâ co-i voti

Vili e contrai di mæximi patrioti.


60

Pù tutti quelli amixi ringraziavo

Pe quanto aveivan fæto in mæ favô,

E strenzendoghe a man me licenziavo

Sparzendo molte lagrime, da lô;

E da-i stessi e da Paxo me retiavo,

Quando da-i monti se retia zà ô sô,

E van e belle zovene in giandon,

E e vêge in Gexa pe piggiâ ô perdon.


61

Dall’angolo do vasto fabbricato

De Paxo fra Levante e Settentrion,

Gh’è uña ciassa e uña Gexa che da-o lato [1]

De Mezogiorno a l’ha a scainâ e ô porton,

Tegnûa da-i fratti che l’Apostolato

Fan co-a cönetta e con l’inquixizion;

Mi intravo in quella pe sopî ô disgusto

Unindome a-e preghee de l’ommo giusto.


62

E là m’inzenoggiavo in t’uña banca

Dentro d’uña Cappella dä man drita,

E appoggiavo a-ô davanti a testa stanca

Pë gren tempeste da mæ mente afflita;

Ma conforto e resciöu mentre con franca

Fede çercavo ne-a bontæ infinita,

Pe languidessa e pe malinconia

L’anima co-i mæ sensi s’è assopia.





	↑ Questa gexa a l'ea di PP. Domenicani, e a l'ea fondâ ne-ô stesso scito, dove aôa gh’è ô teatro Carlo Felice.

